
27.10.2026   UKA2026/262 
Naleraq Jens NapãtôK’ 

Apeqquteqaat aallaavigalugu oqallisissatut siunnersuut, qanoq ililluta inuusuttut 

ajornannginnerusumik sunngiffimmi sulisissinnaanerigut. 

(Inatsisartunut ilaasortaq Karen Marie Kyed Frederiksen, Demokraatit) 

Siunnersuuteqartoq qutsavigaarput. 

Naleqqamiit inuusuttut sunngiffimminni suliffittaarnissaat 

ajornannginnerulersikkusupparput. Suliaq aqagumiit aallartinneqarnissaa kissaatigaarput. 

Siullermilli Naalakkersuisut Demokraatillu erseqqissumik aperisariaqarpagut: 

Suleqatigiinnissamik isumaqatigiissutissinni tamanna neriorsuutigereersimagussiuk, sooq 

iliuuseqartoqassanersoq suli oqallisigaarput? 

Siunnersuuteqartoq Naalakkersuisooqatigiinni partiimi annersaami ilaasortaavoq. Partii 

nammineq anguniagassanik aalajangersaaqataasimasoq. Taamaattumik innuttaasut 

naatsorsuutigisinnaasariaqarpaat neriorsuutit iliuuseqarnermik malitseqartinneqassasut. 

§ 37 naapertorlugu apeqquteqaammut akissumminni Naalakkersuisut innersuussipput 

suliffeqarnermut periusissiamut suli saqqummertussamut, nittartakkamut 

suliffissarsiorfissamut aammalu paasissutissiinissamut suliniutinut. Ullumikkullu akissummi 

misissuinerit, isumasioqatigiinnerit oqaloqatigiinnerillu pillugit tusagaqaqqippugut. 

Suliniutissili kingunerisaannik inuusuttut qassit sunngiffimminni suliffittaarsimappat? 

Aporfissat sorpiaat peerpisigit? Inuusuttullu qaqugu allannguut malugisinnaalissavaat? 

Akissutini tigusimasatsinni tamanna ersinngilaq. 

Sunngiffimmi sulisarnerup iluaqutaaneranik nassuiaanneqaqqittariaqanngilagut. Tamanna 

isumaqatigaarput. Inuusuttup sulerusuttup sulilernissamut periarfissaqarnissaa 

qulakkeertariaqarparput. 

Naalakkersuisut aqagumiit kommuninut sulisitsisunullu attaveqarsinnaapput, tigussaasumillu 

suleqatigiinneq aallartillugu: Inuusuttunut tulluartunik sunngiffimmi suliffissanik nassaaritsi. 

Malittarisassat kalaallisut danskisullu paasiuminartunngortissigit. Inuusuttut tamarmik 

inersimasumik suliamik ilitsersuisussaqarnissaat isumagisiuk. Inuusuttullu 

saaffiginniffissaannik ataatsimik erseqqissumillu pilersitsigitsi. 

Tamanna aamma nunaqarfinnut illoqarfinnullu mikinerusunut atuutissaaq. Periarfissat 

najukkani suliffiusut aallaavigalugit pilersinneqassapput. 

Naalakkersuisut akissumminni oqaatigaat malittarisassat pillugit Danmarkimi oqartussaasut 

oqaloqatigigaat. Oqaloqatigiinneq taanna piffissalersorneqassaaq. Malittarisassalli atuuttut 

iluanni iliuuserisinnaasavut kinguartinnissaannut utoqqatsissutigineqassanngilaq. 

Atuarneq salliutinneqassaaq. Sulineq isumannaatsuussaaq, inuusuttullu akissarsiaat 

sulinermilu atugaat pitsaasuussapput. Kajumissutsimik sulineq iluaqutaasinnaavoq, 

akissarsiaqarlunili sunngiffimmi sulinermut taarsiunneqarsinnaanngilaq. 

Taamaattumik Naleqqamiit erseqqissumik aperivugut: 

Naalakkersuisut aqagumiit suut aallartissavaat, kina akisussaasuussava, angusasilu qaqugu 

saqqummiutissavisigit? 

Inuusuttut akisussaaffimmik tigusinissaminnut piareersimapput. Maanna Naalakkersuisut 

aamma piareersimanertik takutittariaqarpaat. 


